VI

A.
Survista da la nova regulaziun da l'organisaziun da la regenza e da l'administraziun
-
sboz da consultaziun per il relasch d'ina lescha davart l'organisaziun da la regenza e da l'administraziun

-
sboz da consultaziun per in'ordinaziun davart l'aboliziun e l'adattaziun da relaschs dal cussegl grond en connex cun la nova regulaziun da l'organisaziun da la regenza e da l'administraziun

-
sboz per in'ordinaziun respectiva davart l'organisaziun da la regenza e da l'administraziun, inclusiv in'agiunta
I.
Situaziun da partenza e motiv per la nova regulaziun da l'organisaziun da la regenza e da l'administraziun

L'organisaziun da la regenza e da l'administraziun centrala è – cun excepziun da differentas disposiziuns en la part "3. La regenza" da la constituziun chantunala (cf. art. 38 – 50 CC) – reglada oz essenzialmain en ils suandants relaschs:

· urden da gestiun per la regenza dal chantun Grischun (UGR, DG 170.320) dals 26 da favrer 1972

· conclus da la regenza davart l'assegnaziun da secturs specifics als departa​ments (DG 170.325) dals 15 da december 1986

· ordinaziun da la regenza davart la delegaziun da cumpetenzas da la regenza als departaments (DG 170.340) dals 22 da december 1969

· ordinaziun da la regenza davart l'autorisaziun da suttascriver disposiziuns e decisiuns da recurs en ils departaments ed uffizis (DG 170.600) dals 31 da schaner 1995


In emprim motiv per la nova regulaziun da l'organisaziun da la regenza e da l'ad​ministraziun è la nova constituziun dal chantun Grischun dals 18 da matg/14 da settember 2003 ch'è entrada en vigur il 1. da schaner 2004. In'analisa da la chanzlia chantunala dals 10 da december 2003 – fatga sin basa da la nova constituziun – ha mussà in basegn d'agir mesaun areguard il cuntegn ed in'ur​genza main gronda areguard il temp per il sectur en dumonda. Il basegn d'agir ch'è vegnì constatà è en quest connex per gronda part da natira formala. Sin basa da lur impurtanza tenor la nova constituziun chantunala (cf. art. 31 CC) ba​segnan differentas disposiziuns da l'urden da gestiun la furma da lescha. Il ba​segn d'ina adattaziun materiala sa restrenscha praticamain al cas da la realisa​ziun da l'art. 49 al. 1 CC. Là èsi previs che la regenza po reglar da nov ils champs d'incumbensa dals departaments, e quai tras in'ordinaziun. Fin uss aveva il cussegl grond questa cumpetenza (cf. art. 25 UGR). 

In ulteriur motiv per reglar da nov l'organisaziun da la regenza e da l'administra​ziun è la reorganisaziun da l'administraziun chantunala ch'è vegnida concludida da la regenza ils 15 da mars 2005 (prot. nr. 330). Igl è previs da reparter da nov ils champs d'incumbensa sin ils departaments e da far – correspundentamain – ina nova subordinaziun departamentala per differents uffizis. Quest project duai vegnir realisà fin il 1. da schaner 2007. Las adattaziuns giuridicas necessarias per quest intent ston vegnir fatgas en il rom dal project legislativ qua avant maun, uschenavant che quellas adattaziuns èn da natira organisatoria. 

Il relasch d'ina lescha davart l'organisaziun da la regenza e da l'administraziun è dal rest er l'object dal program da legislaziun tenor il program da la regenza 2005 – 2008 (cf. missivas, carnet nr. 1/2004-2005, p. 80).


II.
Sbozs da consultaziun

1.
Princips da la nova legislaziun davart l'organisaziun da la regenza e da l'admi​nistraziun



L'organisaziun da la regenza e da l'administraziun duai vegnir reglada da nov da princip en dus relaschs, en ina lescha davart l'organisaziun da la re​genza e da l'administraziun (LORA) ed en in'ordinaziun davart l'organisa​ziun da la regenza e da l'administraziun (OORA) cun in'agiunta respectiva. Suandond la tradiziun legislativa dal Grischun en quest sectur, sa restren​schan ils dus relaschs per gronda part al princip da reglar quai ch'è propi ne​cessari. Quai è er pussaivel, perquai che la constituziun chantunala cuntegna gia ina retscha da disposiziuns davart l'organisaziun da la regenza e da l'ad​ministraziun. Concretamain ston vegnir menziunads:
· l'art. 22 al. 2 e 4 CC concernent tschertas incumpatibilitads

· l'art. 25 CC concernent l'obligaziun d'infurmaziun

· l'art. 38 CC concernent la cumposiziun da la regenza e concernent il princip da collegialitad

· l'art. 40 CC concernent l'elecziun dal presidi

· l'art. 41 CC concernent occupaziuns accessorias e represchentanzas d'inte​ress

· l'art. 42 CC concernent incumbensas da la regenza

· l'art. 43 CC concernent la direcziun da l'administraziun

· l'art. 48 CC concernent il dretg da relaschar ordinaziuns d'urgenza

· l'art. 49 CC concernent ils departaments e la chanzlia chantunala

· l'art. 50 CC concernent ulteriurs purtaders d'incumbensas publicas

Tenor pussaivladad èsi vegnì desistì da repeter questas disposiziuns en la LORA u en la OORA. 
Nagin object da la nova legislaziun davart l'organisaziun da la regenza e da l'administraziun n'èn la salarisaziun e la garanzia tras l'assicuranza per las commembras e per ils commembers da la regenza. Regulaziuns respecti​vas sa chattan gia oz en ordinaziuns spezialas dal cussegl grond:

· conclus dal cussegl grond davart las pajas dals commembers da la regenza (DG 170.380)

· ordinaziun dal cussegl grond davart l'assicuranza da spargn e la pensiun per ils commembers da la regenza (DG 170.385)

· ordinaziun dal cussegl grond davart la pensiun d'anteriurs commembers da la regenza (DG 170.390)

· disposiziuns executivas da la regenza tar l'ordinaziun dal cussegl grond dals 22 da november 1961 davart la pensiun d'anteriurs commembers da la re​genza (DG 170.395)

En connex cun la revisiun da la legislaziun dal persunal duain quests relaschs vegnir reunids e transferids en in'atgna lescha, uschenavant che quai fa da basegn.

Il sboz da la lescha (SC-LORA) vul mo fixar ils princips da l'organisaziun da la regenza e da l'administraziun. Quai correspunda a las directivas da la nova constituziun (cf. art. 43 al. 2 ed art. 49 al. 1 CC) che conceda dapli cumpeten​zas a la regenza per organisar l'administraziun – correspundentamain a sia funcziun directiva. Sin basa da la constituziun ha la regenza spezialmain la cumpetenza da reglar ils champs d'incumbensa dals departaments tras in'or​dinaziun. La realisaziun concreta è previsa en in'agiunta tar la OORA. Are​guard il cuntegn s'orientescha l'attribuziun dals champs d'incumbensa a las disposiziuns da la regenza en connex cun il project da la reorganisaziun da l'administraziun chantunala dal Grischun. Dal rest sa caracterisescha il sboz da l'ordinaziun medemamain tras in dumber da regulaziuns relativamain pi​tschen. Als departaments ed a las unitads d'administraziun subordinadas duai vegnir concedì sco gia oz spazi liber avunda per determinar lur organisaziun interna. Correspundentamain èsi previs en il sboz da la lescha da laschar fixar la regenza sulettamain ils princips da la structuraziun organisatoria dals de​partaments (cf. art. 20 al. 1 SC-LORA). 
Areguard il cuntegn èn limitadas las midadas en cumparegliaziun cun l'urden actual. Las novaziuns principalas èn:

-
reglar l'acceptaziun da regals (art. 6 SC-LORA)

-
modifitgar il dretg da convocar a sesidas da la regenza (art. 7 SC-LORA)

-
desister da la pussaivladad da votar en scrit en cas d'elecziuns (art. 9 SC- LORA)

-
adattar la procedura en cas da conclus circulars a la pratica vertenta (art. 10 SC-LORA)

-
desister d'ina regulaziun per cumplettar la regenza per prender conclus en cas da recusaziun u d'impediment (fin uss art. 13 al. 2 UGR)

-
reglar l'attribuziun administrativa d'unitads administrativas u da purtaders d'incumbensas publicas cun atgna persunalitad giuridica als departaments (art. 16 SC-LORA)

-
extender ils motivs per reparter da nov ils departaments (art. 17 al. 3 SC- LORA)

-
reglar expressivamain la cumpetenza da la regenza per fixar ils princips, q.v.d. il nivel suprem da la structuraziun organisatoria dals departaments (art. 20 SC-LORA)

-
desister da reglar expressivamain l'obligaziun da sa participar a sesidas da la regenza (fin uss art. 13 al. 1, segunda frasa UGR)

-
extender e precisar ils termins da consegna per propostas da prender in con​clus (art. 3 SC-OORA)

-
reglar la suspensiun d'ina fatschenta tractandada sco er precisar e modifitgar las circumstanzas per revegnir ad ina fatschenta deliberada (art. 6 SC-OORA)

-
extender il champ d'applicaziun material da la regulaziun davart l'autorisaziun da suttascriver en ils departaments ed en ils uffizis (art. 12 – 15 SC-OORA)


2.
Remartgas tar las singulas disposiziuns

a)
Lescha davart l'organisaziun da la regenza e da l'administraziun

vesair las explicaziuns tar ils singuls artitgels

b)
ordinaziun davart l'organisaziun da la regenza e da l'administraziun

vesair las explicaziuns tar ils singuls artitgels


3.
Aboliziun ed adattaziun da relaschs dal cussegl grond en connex cun la reor​ganisaziun da l'administraziun chantunala e cun il project da la LORA/OORA

Tras la reorganisaziun da l'administraziun chantunala e tras il project da la LORA/OORA èsi necessari d'adattar differentas basas legalas. Uschenavant ch'i sa tracta da relaschs sin il stgalim da la lescha e sin il stgalim da l'ordina​ziun da la regenza èn vegnidas resguardadas las adattaziuns necessarias en las disposiziuns finalas da la LORA (art. 25) resp. da la OORA (art. 18 e 19). In'excepziun èn las adattaziuns en las disposiziuns executivas da la regenza tar la lescha davart la gulivaziun da finanzas intercommunala (DG 720.370). La lescha davart la gulivaziun da finanzas vegn actualmain revedida. Tras quai ston er las disposiziuns executivas correspundentas da la regenza vegnir revedidas. Cun questa chaschun èsi perquai raschunaivel da far er las adatta​ziuns necessarias che sa dattan or dal connex qua avant maun (concerna l'art. 5 al. 3, l'art. 8 al. 2 e l'art. 10 al. 2 DERtLGF).
In basegn d'agir exista dentant er anc tar quatter relaschs dal cussegl grond. Uschia ston vegnir abolids l'urden da gestiun per la regenza dal chantun Gri​schun dals 26 da favrer 1972 (DG 170.320) e l'ordinaziun dal cussegl grond davart l'uffizi da polizia dals 26 da november 1964 (DG 610.100). Adattaziuns ston vegnir fatgas en l'ordinaziun executiva dal cussegl grond tar la lescha fe​derala davart l'agid a victimas da delicts dal 1. d'october 1993 (DG 549.100), numnadamain tar l'art. 7 (il DIEP resp. il ELS sco nov departament cumpetent empè dal DGPS), ed en l'ordinaziun executiva dal cussegl grond tar la legisla​ziun federala davart ils esters ed ils fatgs d'asil dals 9 d'october 1996 (DG 618.100), numnadamain tar l'art. 6 (la cumpetenza è da nov tar l'organisaziun d'asil en l'uffizi da polizia empè da l'uffizi dal servetsch social). Las aboliziuns e las adattaziuns duain vegnir realisadas communablamain en in uschenumnà relasch cumplessiv cun il titel "ordinaziun davart l'aboliziun e l'adattaziun da relaschs dal cussegl grond en connex cun la reorganisaziun da l'administra​ziun chantunala". En quest connex sto vegnir resguardà l'art. 103 al. 1 e 2 CC. La nova constituziun chantunala n'enconuscha betg pli ordinaziuns dal cus​segl grond ch'èn independentas, q.v.d. ch'èn subordinadas directamain a la constituziun. Sche talas ordinaziuns vegnan midadas, sto quai – per quest motiv – succeder da princip en las furmas da legislaziun ch'èn oz anc admis​siblas (lescha formala ed ordinaziun da la regenza). Tenor quai ch'è fixà en la pratica na vala quai dentant betg, sch'i ston mo vegnir abolidas singulas disposiziuns en talas ordinaziuns. Perquai vegnan – en il cas qua avant maun – mo abolidas las disposiziuns da cumpetenza che n'èn betg pli actualas en las duas ordinaziuns. Las novas cumpetenzas sa laschan deducir da l'attribu​ziun dals champs d'incumbensa e da la subordinaziun organisatoria. A cha​schun d'ina revisiun posteriura dals dus relaschs pon quellas alura vegnir regladas expressivamain.
III.
Consequenzas persunalas e finanzialas
Dal project da legislaziun preschentà qua survart na resultan naginas conse​quenzas persunalas u finanzialas directas. 
Cuira, ils 11-6-2005 Fr/hn
A.
Survista dals sbozs da consultaziun (lescha davart l'organisaziun da la regenza e da l'administraziun ed ordinaziun davart l'organisaziun da la regenza e da l'administraziun inclusiv agiunta)

